
SIDANG JEMAAH YANG DIRAHMATI ALLAH,

Marilah kita bertakwa kepada Allah SWT dengan melaksanakan segala perintah-Nya dan
menjauhi segala larangan-Nya. Mudah-mudahan kehidupan kita dinaungi rahmat dan
kasih sayang Allah SWT di dunia dan di akhirat. Pada hari ini, marilah kita menghayati
khutbah yang bertajuk: “Mufti Segera”.

Sebelum itu, saya ingin mengingatkan agar kita terus melakukan kawalan kendiri dengan
sebaiknya bagi mengelakkan terdedah kepada bahaya wabak penyakit kerana mencegah

itu lebih baik daripada mengubati. Saya juga ingin menyeru kepada seluruh umat Islam,

marilah sama-sama kita mengimarahkan masjid pada setiap waktu terutamanya seruan
bersegera hadir ke masjid bagi menunaikan solat Jumaat dan mendengar dengan tekun
khutbah yang disampaikan kerana ganjarannya terlalu besar sebagaimana disebutkan
dalam Sahih Muslim bahawa Rasulullah SAW bersabda:

Mafhumnya: “Barangsiapa yang mandi kemudian pergi (ke masjid untuk solat) Jumaat,
kemudian mendirikan solat semampunya, seterusnya diam mendengarkan khutbah
hingga selesai kemudian solat bersama imam, nescaya akan diampuni dosa-dosanya

antara Jumaat itu hingga Jumaat berikutnya dan ditambah tiga hari lagi’.

SIDANG JEMAAH YANG DIRAHMATI ALLAH,

Kecanggihan teknologi maklumat pada hari ini membuka ruang yang sangat luas kepada
sesiapa sahaja untuk mengulas, membahas dan mengkritik serta mengeluarkan
pandangan tentang semua isu termasuklah dalam hukum agama. Baru-baru ini, tular
sebuah video yang mendakwa bahawa seseorang Muslim itu tidak perlu menegur sesuatu
kesalahan orang lain, mendakwa bahawa Islam dipecahkan mengikut geografi muka
bumi, serta mengajak orang ramai untuk mentafsir al-Quran mengikut pemahaman

sendiri. Tindakan ini adalah salah dan bertentangan dengan perintah Allah SWT.

Sememangnya terlalu banyak dalil sama ada dari al-Quran mahupun hadis Rasulullah
SAW yang memerintahkan kaum Muslimin untuk saling menegur sesuatu kesalahan atau
kemungkaran. Konsep inilah yang dinamakan amar ma’ruf dan nahi munkar yakni
menyeru melakukan kebaikan dan mencegah kemungkaran. Allah SWT mengutuskan
para rasul-Nya di atas muka bumi ini bertujuan menyuruh melakukan kebaikan dan
mencegah kemungkaran. Seandainya amar ma’ruf dan nahi munkar itu diabaikan atau
tidak dipedulikan, maka berleluasalah kemungkaran di muka bumi. Perintah
melaksanakan amar ma’ruf dan nahi munkar antaranya sebagaimana yang terkandung

dalam Surah ali Imran ayat 110 yang bermaksud:

“‘Kamu (wahai umat Muhammad) adalah sebaik-baik umat yang dilahirkan bagi (faedah)
umat manusia, (kerana) kamu menyuruh berbuat segala perkara yang baik dan melarang
daripada segala perkara yang salah (buruk dan keji), serta kamu pula beriman kepada
Allah (dengan sebenar-benar iman). Dan kalaulah Ahli Kitab (Yahudi dan Nasrani) itu
beriman (sebagaimana yang semestinya), tentulah (iman) itu menjadi baik bagi mereka.
(Tetapi) antara mereka ada yang beriman dan kebanyakan mereka: orang-orang yang

fasiq’.

SIDANG JEMAAH YANG DIKASIHI ALLAH,

Sebagai umat Islam, kita perlu faham sumber-sumber hukum dalam Islam yang telah
disepakati oleh majoriti ulama’ ialah al-Quran iaitu kalamullah yang diturunkan kepada
Nabi Muhammad SAW yang mengandungi hukum-hukum berkaitan akidah, syariah,
akhlak, muamalah, munakahat dan bermacam-macam lagi. Selain itu, sumber hukum
dalam Islam ialah hadis Rasulullah SAW, jjma’dan giyas. Ini bersandarkan kepada firman
Allah SWT dalam Surah al-Nisaa’ ayat 59:

Maksudnya: “Wahai orang-orang yang beriman, taatlah kamu kepada Allah dan taatlah
kamu kepada Rasulullah dan kepada "Ulil-Amri" (orang-orang yang berkuasa) dari
kalangan kamu. Kemudian jika kamu berbantah-bantah (berselisihan) dalam sesuatu
perkara, maka hendaklah kamu mengembalikannya kepada (Kitab) Allah (al-Quran) dan
(Sunnah) RasulNya - jika kamu benar beriman kepada Allah dan hari akhirat. Yang

demikian adalah lebih baik (bagi kamu), dan lebih elok pula kesudahannya’.

SIDANG JEMAAH YANG DIRAHMATI ALLAH,

Islam juga meletakkan panduan kepada umatnya agar menyerahkan sesuatu urusan itu
kepada ahlinya, iaitu orang yang berkepakaran dalam bidang berkenaan lebih-lebih lagi
dalam urusan agama yang melibatkan hukum. Bukan semua perkara boleh kita ulas
kerana kemampuan yang terbatas dan disiplin ilmu yang luas. Oleh sebab itu, Allah SWT

berfirman dalam Surah al-Anbiyaa’ ayat 7:

Maksudnya: “maka bertanyalah kamu kepada AhluzZikri (orang-orang yang berilmu) jika

kamu tidak mengetahui’.

Dalam urusan hukum-hakam agama pula, orang awam perlu merujuk kepada ahli zikr
yakni ahli ilmu dan pihak berautoriti seperti JAKIM, Jabatan Mufti Negeri-Negeri, dan
Jabatan Agama Islam Negeri-Negeri sebagai sumber autoriti dan tidak mengambil
pandangan yang bercanggah. Perlu diketahui bahawa setiap keputusan yang dibuat oleh
badan berautoriti telah melalui beberapa peringkat perbincangan, kajian, serta
perbahasan bagi menatijahkan sesuatu keputusan yang bertepatan dengan syara’ dan
dalam masa yang sama mengambil kira keperluan dari segi wagqi’ iaitu realiti semasa dan
setempat yang berlaku. Tidaklah ia dibuat secara semberono. Ingatlah bahawa Rasulullah
SAW pernah bersabda:

Maksudnya: “Barangsiapa yang beriman dengan Allah dan hari akhirat, maka hendaklah

dia berkata baik atau dia diam”. (Hadis riwayat Imam al-Bukhari dan Imam Muslim)

SIDANG JEMAAH YANG DIRAHMATI ALLAH,

Mimbar pada hari ini juga ingin mengambil kesempatan merakamkan ucapan tahniah
kepada Jabatan Kastam Diraja Malaysia yang menyambut Hari Kastam Sedunia Kali
Ke-40 pada 26 Januari 2022 yang lalu. Jabatan Kastam Diraja Malaysia berperanan
membangunkan ekonomi negara melalui kutipan cukai yang memberi hasil kepada
negara serta membanteras segala bentuk penyeludupan yang mengancam keselamatan
negara. Semoga Jabatan Kastam Diraja Malaysia dapat terus melaksanakan tugas
dengan penuh integriti memacu pertumbuhan ekonomi, memelihara keselamatan negara

juga kesejahteraan rakyat.

Justeru, mengakhiri khutbah pada hari ini, saya ingin merumuskan khutbah kepada tiga
rumusan:
Pertama: Tugas amar ma’ruf dan nahi munkar merupakan tanggungjawab yang perlu

dilaksanakan oleh setiap kaum muslimin.

Kedua: Segala hukum syara’ yang telah ditetapkan dalam al-Quran, hadis, jjma’dan giyas
merupakan tanggungjawab yang telah terletak pada bahu mukalaf.

Ketiga: Jangan terlalu ghairah untuk mengulas apa jua isu yang timbul kerana tindakan
yang berlandaskan hawa nafsu hanya akan menjerumuskan seseorang itu kepada

penyesalan.

Ingatlah bahawa pada hari akhirat kelak, akan dibawa catatan amal perbuatan kita
berserta segala saksi sesama manusia dan makhluk yang lain, termasuk juga anggota

jasad manusia. Firman Allah SWT:

Maksudnya: “Pada hari ini Kami materikan mulut mereka (sejurus); dan (memberi
peluang kepada) tangan-tangan mereka memberitahu Kami (kesalahan masing-masing),
dan kaki mereka pula menjadi saksi tentang apa yang mereka telah usahakan”. (Surah

Yasin ayat 65)

Ya Allah! Dengan sifat-Mu Yang Maha Pemurah dan Maha Mendengar! Engkaulah yang
Maha Berkuasa atas tiap-tiap sesuatu. Kami hamba-Mu yang lemah, merayu kepada-Mu
agar Engkau ampunkan segala dosa yang telah kami lakukan selama ini. Hindarkanlah
kami dari sebarang bala bencana, waba' penyakit, perbuatan-perbuatan keji dan munkar,
seperti rasuah, salah guna kuasa dan hiburan yang melalaikan. Hanya kepada-Mu jua Ya
Allah, tempat kami mengadu dan memohon pertolongan.

Ya Allah! Satukanlah kami atas agama-Mu dan hindarkan kami dari perselisihan yang
berpanjangan. Jadikanlah kami dan keturunan kami orang-orang yang istigamah
mendirikan solat secara berjemaah serta tekun mengimarahkan masjid. Sesungguhnya
hanya kepada-Mu jua Ya AIIah doa kami mohon diperkenan dan dlterlma

